
75

Fra e belle ch’aspiravan ä vittoia

Da corsa l’ëa tiâ sciù quella che Diego

Ne-a Giammaica a salvò da-e moen do boia,

E poi Matima a ûn nêuvo iniquo impiego

Destinâ in quella festa da Maboia,

E missa torna in ballo pe ripiego

De primme prêuve contro ô bon costumme,

E a virtù de Fernando, andæte in fûmme.


76

Gran cûixitæ mostran e turbe, e impegno

Grande pe-ô zêugo i destinæ a lottâ:

L’ëa ô punto da partenza ô stesso legno

Da Cocagna e ô l’ëa a meta da toccâ;

Ogni atleta doveiva, dæto ô segno,

Corrî dove Isabella a l’ëa fondâ;

E fæto intorno ä-a stessa ûn bello gio

Tornâ da l’erboo, dond’ô l’ëa partio.


77

A-ô primmo chi ô toccava l’ëa concesso

O primmo premio e e lodi ciù distinte;

Meno onô aveiva, chi vegniva appresso,

E ûn premio meno bello e i atri ninte:

Se da ô segnale e tûtte a-ô tempo stesso

Pronte se mêuvan dozze gambe spinte

Da grand’emûlazion, da-ô vivo ardô,

Che ha ogniûn pe-ô megio premio e ô primmo onô.


78

A-ô prinçipio galloppan quæxi senza

Che ûn ô l’avanze l’atro tûtti sei;

Uña lotta a no pâ de concorrenza,

Ma ûña trottata pûa da cavaggei,

E in bravûa no ghe pâ de differenza

Fra mascci e figge, e indigeni e europei;

Ma in fin a scena a varia in megio e in pezo,

Chi è in derrê, chi ciù avanti e chi in to mezo.

